ПРИЛОЖЕННЁ № 1
Сибöтчис ар. Садын важын ни воисö да вöлiсö öктöмöсь ягöддэз: öмидз, сэтöр да крыжовник. Дзир барбарис кусттэз вылын öнöдз эшö гöрд видзис öктытöм ягöд, кöда воö быдöннысся сёрöнжык да вермас öшавны сiдз лым усьтöдз.

Жагвыв, шытöг да гажтöма, кыдз бытьтö охотатöг, киссис кусттэз вылiсь вежöтöм лист. Кельдöтiс да водiс межаэз пасьта ытшкытöм турун. Шоччисисö лук увтiсь просмöм да кушамöм гряддэз да картовка увтiсь гарйöм-бергöтöм му. Но тшыксьынытö погоддяыс öддьöнсö кытчöдз эз ешты. Луннэс сулалiсö кöсöсь да мичаöсь. Луншöр гöгöр тöдчöмöн эшö шонтiс шондi, кöть быд асыв кежö и усьлiс ни му вылö кöдзыт да дзор пуж.

Тшöтш сэтшöм кадö, рытъявыв, ме дзимляси садын: куртi да чукöртi сэтöр кусттэз вылiсь киссьöм лист. Öтiклаын кусттэс коласын куртыштöм бöрсянь кураныс увтын оссис неыджыт нора, кöда пытшкын, кыдз мыччассис меным, топ кинкö вöрзьöтчис. «Шыр, натьтö», − думайтыштi ме ас кежам, сувтчи. Но оссьöм нораись некин не эз пет, не бокö эз чеччöвт. Сэк ме жагвыв мышкыртчыштi матöжык сы весьтö, дзар керыштi бытшöмжыка и сэтöн вöлись вежöртi, мыйын делоыс. Некытшöм нора, кöда мыччассис меным одзжык, эз вöв. Вöлi дзир пятка пасьтышта гöпок, кöдаын, кыдз кöвдöм, зэв-зэв му бердас ляпкисьöмöн, пукалiс неыджыт лягушка. Öнi сiя кваркышавтöг видзöтiс ме вылö паныт не ас сьöртöт гырись, а батi, повзьöмувья ни ыждöм синнэзöн и дзик корис-кеймисис: «Эн ни сидзöт менö. Эн вашöт адззöм позiсь. Öтöрас кöдзыт ни. И эта гöпокын ме лöсьöтча тöвйыны» (Т.П.Фадеев сьöртi).

Юасьӧммез:

1. Висьталӧ, кыдз позьӧ пыртны сетӧм текстсӧ роднӧй кыв сьӧртi урок вылӧ.

Укажитӧ класс, учебнӧй тема, этап уроклiсь, мог текст пыртӧмлiсь. Казьмӧтӧ темаэз попутнӧй повтореннё понда. Вежӧртӧтӧ ассиныт думанытӧ.

2. Лӧсьӧтӧ да гижӧ ӧтiк заданнё бӧрйӧм учебнӧй тема сьӧртi, а сiдзжӧ 1-2 заданнё попутнӧй повтореннё понда.  

3. Выполнитӧ кытшӧм-либо ӧтiк заданнё. Кытшӧм кужӧммез пондасӧ зорамны сiйӧ керикӧ.
4. Лӧсьӧтӧ ӧтiк заданнё орфография сьӧртi.

ПРИЛОЖЕННЁ № 2
Ме унаись кывлi, что Ошпозъяиныс миян ладорын − медбасöк места. Кин вöлi сэтчин гожумнас, сiя кувтöдз оз вунöт эта деревняись саддэз; сылö век кежö кольччас памятяс кондовöй вöр, кытчö эз на ештö вовлыны вöрзаптiссез, сы син одзын пыр пондас сулавны ыджыт керöс, кöда великанöн лэбтiсьöма тайга шöрö и свиттялö шондi вылас аслас лысинаöн.

Öтiк газетаись корреспондент, кöда мöйму ветлöма Ошпозъяинö, мыччалiс меным сотняся унажык снимок.

Нiйö видзöтiкö, сьöлöм оз вöрзьы только разь сылöн, кинлöн душаыс важын ни косьмис, кыдз гор вылö чапкöм сартас.

Мыйсö только абу кватитöма фотоаппаратлöн объективыс! Вöлi öтiк снимок вылын настоящöй шишкинскöй «Корабельнöй роща», кытöн пожуммез сулалiсö оча бок и аркмöтiсö топöтöм стена. Вöлi пруд, кытöн уялiсö гортся дзодзоггезкöт да уткаэзкöт öтвыв дикöй юссез. Вöлiсö кедррез, пирамида кодь кöззэз, вöлiсö лым кодь чочком цветöн вевттисьöм льöмпуэз.

А öтiк снимок вылын вöлi ош! Быльнöй, ловья ош, кöда страшнöй, учöтик шом тороккез кодь синнэзöн видзöтiс морт вылö и, кажитчö, эрзiс. Корреспондент висьталiс, что этö мишкасö кутiсö колхозниккез тулыснас, кöр вöлi эшö лым. Лэбтöмась сiйö берлогаись и давай гильöтны рукйöсь боккесö лэчыта йывдöм зоррезöн. Мишкалö воштiсьны некытчö, öдззас котöртны. А ылö ли пышшан, кöр лымыс мортлö моросви? Ляшмасьöмöн сiя петöма доддя туй вылö и поннэз одзын котöртöм веськыта деревняöдз. Сэтчин колхозниккез йöртöмась гидö и кышалöмась голяас аркан (И.А.Минин сьöртi).

Юасьӧммез:

1. Висьталӧ, кыдз позьӧ пыртны сетӧм текстсӧ роднӧй кыв сьӧртi урок вылӧ.

Укажитӧ класс, учебнӧй тема, этап уроклiсь, мог текст пыртӧмлiсь. Казьмӧтӧ темаэз попутнӧй повтореннё понда. Вежӧртӧтӧ ассиныт думанытӧ.

2. Лӧсьӧтӧ да гижӧ ӧтiк заданнё бӧрйӧм учебнӧй тема сьӧртi, а сiдзжӧ 1-2 заданнё попутнӧй повтореннё понда.  

3. Выполнитӧ кытшӧм-либо ӧтiк заданнё. Кытшӧм кужӧммез пондасӧ зорамны сiйӧ керикӧ.

4. Лӧсьӧтӧ ӧтiк заданнё орфография сьӧртi.

ПРИЛОЖЕННЁ № 3
А мый?.. Былись эд, кывзö жö, басöк тшакыслöн нимыс. Öддьöн нельки оригинальнöй, позьö шуны, − горттшак. Коми лыддьöтiсь öнöдз, натьтö, кывлiс ни сэтшöммез йылiсь, кыдз уртшак, вежтшак, мутшак да мöдiккез. А горттшак йылiсь, кыдз ме думайта, кытчöдз эшö нем оз тöд. Эм я сiя былись, эта горттшакыс? И эм кö, шуам, дак мыля сiйö сiдз нимтöмась? Кывзö вот, висьтася.

Быдöс ягöддэз, кöдна шогмöны миян округись ыбын-вöрын: ыжман, шуам, öмидз, сэтöр, льöм да рябина, эм кö охота, позьö быдтыны и гортын. Эта понда колö дзир вайны томöн да садитны этнö кусттэсö ас керку гöгöр, карчйöрись межаö, шуам. А кöр нiя кутчисясö, быдмыштасö да пондасö цветитны, сэксянь ны вылын быд год пондас шогмыны ягöд, кыдз и вöрас жö. А пондыны кö садитöм кусттэсö годiсь год бытшöма чередитны, дак ягöдыс ны вылын пондас шогмыны нельки унажыкöн да басöкжыкöн, ежели шогмис бы ны вылын вöрас (Т.П.Фадеев сьöртi).
Юасьӧммез:

1. Висьталӧ, кыдз позьӧ пыртны сетӧм текстсӧ роднӧй кыв сьӧртi урок вылӧ.

Укажитӧ класс, учебнӧй тема, этап уроклiсь, мог текст пыртӧмлiсь. Казьмӧтӧ темаэз попутнӧй повтореннё понда. Вежӧртӧтӧ ассиныт думанытӧ.

2. Лӧсьӧтӧ да гижӧ ӧтiк заданнё бӧрйӧм учебнӧй тема сьӧртi, а сiдзжӧ 1-2 заданнё попутнӧй повтореннё понда.  

3. Выполнитӧ кытшӧм-либо ӧтiк заданнё. Кытшӧм кужӧммез пондасӧ зорамны сiйӧ керикӧ.

4. Лӧсьӧтӧ ӧтiк заданнё орфография сьӧртi.

ПРИЛОЖЕННЁ № 4
Эта йылiсь ме баитi эшö и Кудымкарскöй трестiсь общественнöй питаннё сьöртi специалисттэзкöт, кытöн годовöй товарооборотыс вит миллион руб гöгöр, почти кыкись унажык, нежели сельскöй кооперация столовöйезын. Городас 59 предприятие, ны коласын эм ресторан, сизим кафе, уна столовöйез, буфеттэз, киосккез, закусочнöй. Городас пондöтчöны ни стряпайтны татiсь сёян. 1989 годö гожумнас оссис киоск, кытöн вузавлiсö пым кулиггез, пыр вöвлi очередь. Трестiсь уджалiссез тулыссянь арöдз öктöны чай турун, ягöд, тшак. Карч öнi унажыксö ваялöны «Россия» колхозiсь, асьныс жö и отсалöны вöдитны, только мылякö не сёртни, не калиг оз садитö. 1988 годö солавлöмась да маринуйтлöмась асьныс 823 килограмм тшак, косьтöм тшакыс вöлöм 192 килограмм, пуягöд − 21 тонна, неблöмась и ма 2 тонна 583 килограмм. Конечно, трестiсь уджалiссез асьныс тöдöны, что эта öддьöн етша, что пöжöм калиг да сёртни бöра немись лоас керны. А не небны я отирлiсь, кыдз керöны Юрлаын, Юксеевоын, кытöн овлö и калига, и кушмана сёян, а Юксеевоын нельки тöвнас овлö пистиковöй стряпня. Поди, и городас этадз жö пондасö керны. Трестiсь директорлöн заместитель Вера Борисовна Россомагина да главнöй технолог Полина Егоровна Моисеевских старайтчöны отир понда, öнi столовöйезын овлö тшакьяшыд, няняшыд, яяшыд, горошнича. И меным долыт, что кöть невна да отсалi: и ресторанас, и мöдiк местаэзын öнi овлöны сёяннэз, кöдна йылiсь гижлi «Коми-пермяцкöй кухня» книгаын. Например, кашникын пöжöм яй, гортсямоз керöм печень, вöрись бифштекс, рулет «Аппетит», пöжавлöны и пирöггез. Нiя керöмöсь миян народлöн сёян сьöртi (А.Г.Долдина сьöртi).

Юасьӧммез:

1. Висьталӧ, кыдз позьӧ пыртны сетӧм текстсӧ роднӧй кыв сьӧртi урок вылӧ.

Укажитӧ класс, учебнӧй тема, этап уроклiсь, мог текст пыртӧмлiсь. Казьмӧтӧ темаэз попутнӧй повтореннё понда. Вежӧртӧтӧ ассиныт думанытӧ.

2. Лӧсьӧтӧ да гижӧ ӧтiк заданнё бӧрйӧм учебнӧй тема сьӧртi, а сiдзжӧ 1-2 заданнё попутнӧй повтореннё понда.  

3. Выполнитӧ кытшӧм-либо ӧтiк заданнё. Кытшӧм кужӧммез пондасӧ зорамны сiйӧ керикӧ.

4. Лӧсьӧтӧ ӧтiк заданнё орфография сьӧртi.

